
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅԱՆ ՊԵՏԱԿԱՆ ԳՈՒՅՔԻ ԿԱՌԱՎԱՐՄԱՆ ԿՈՄԻՏԵԻՑ ԱՆՇԱՐԺ ԵՎ ՇԱՐԺԱԿԱՆ ԳՈՒՅՔ ՀԵՏ ՎԵՐՑՆԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ ՍՊՈՐՏԻ ՆԱԽԱՐԱՐՈՒԹՅԱՆՆ  ԱՆՇԱՐԺ ԳՈՒՅՔ ԱՄՐԱՑՆԵԼՈՒ, ՇԱՐԺԱԿԱՆ ԳՈՒՅՔ ՓՈԽԱՆՑԵԼՈՒ , «ՍՊՈՐՏԻ ԿԱՌԱՎԱՐՄԱՆ ԿԵՆՏՐՈՆ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆՆ ԱՆԺԱՄԿԵՏ, ԱՆՀԱՏՈՒՅՑ ՕԳՏԱԳՈՐԾՄԱՆ ԻՐԱՎՈՒՆՔՈՎ ԱՆՇԱՐԺ ԵՎ ՇԱՐԺԱԿԱՆ ԳՈՒՅՔ  ՀԱՆՁՆԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՓԵՏՐՎԱՐԻ 15-Ի N212-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ  ՄԱՍԻՆ

	Հիմք ընդունելով «Կառավարչական  իրավահարաբերությունների կարգավորման մասին» օրենքի 5-րդ հոդվածի  5-րդ, 6-րդ և 7-րդ մասերը, «Նորմատիվ իրավական ակտերի մասին» օրենքի 33-րդ ու 34-րդ հոդվածները, Հայաստանի Հանրապետության կառավարության 2023 թվականի ապրիլի 21-ի  N 595-Ն որոշման N 1 հավելվածի 3-րդ կետը՝ Հայաստանի Հանրապետության կառավարությունը որոշում է.
	1. Հայաստանի Հանրապետության սեփականություն հանդիսացող՝ Երևան քաղաքի Շենգավիթ վարչական շրջանի Հ. Մանանդյան փողոց 41 հասցեում գտնվող  5,011,971,790 ՀՀ դրամ շուկայական արժեքին մոտարկված կադաստրային արժեքով 3658.9 քառ. մետր ընդհանուր մակերեսով անշարժ գույքը /տարածքում առկա են նաև 5421,5 քառ.մետր ընդհանուր մակերեսով ինքնակամ կառուցված շինություններ/ և դրա զբաղեցրած, սպասարկման և օգտագործման համար անհրաժեշտ 717,944,022 ՀՀ դրամ շուկայական արժեքին մոտարկված կադաստրային արժեքով 2.88463 հա հողատարածքը (Անշարժ գույքի նկատմամբ իրավունքի պետական գրանցման N 04112020-01-0192 վկայական) (այսուհետ՝ անշարժ գույք) և 7017110.13 ՀՀ  դրամ սկզբնական արժեքով    30 հատ շարժական գույքը՝ համաձայն Հավելվածի, ինչպես նաև Հայաստանի Հանրապետության Արմավիրի մարզի Արաքս համայնքի Ջրառատ գյուղի Իսահակյան փողոցի 5 հասցեում կառուցված 76.778.878 ՀՀ դրամ շուկայական արժեքին մոտարկված կադաստրային արժեքով 978.1 քմ մակերեսով Սիմոն Մարտիրոսյանի անվան մարզակառույցը և 78.244.078 ՀՀ դրամ շուկայական արժեքին մոտարկված կադաստրային արժեքով 0.12 հեկտար մակերեսով հողամասը (Անշարժ գույքի նկատմամբ իրավունքի պետական գրանցման N 06052024-04-0097 վկայական) հետ վերցնել Հայաստանի Հանրապետության տարածքային կառավարման և ենթակառուցվածքների նախարարության Պետական գույքի կառավարման կոմիտեից և անշարժ գույքն ամրացնել, իսկ  շարժական գույքերը փոխանցել Հայաստանի Հանրապետության կրթության, գիտության, մշակույթի և սպորտի նախարարությանը (այսուհետ՝ Լազոր մարմին): 
2. Լիազոր մարմնի ղեկավարին ու Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեի նախագահին՝ սույն որոշումն  ուժի մեջ մտնելուց հետո  եռամսյա ժամկետում  սահմանված կարգով  ապահովել 1-ին կետում նշված  անշարժ և շարժական  գույքերի հանձնման-ընդունման աշխատանքները:
3. Սահմանել, որ սույն որոշման 1-ին կետում նշված անշարժ և շարժական գույքն անժամկետ, անհատույց օգտագործման իրավունքով հանձնվում է  «Սպորտի կառավարման կենտրոն» փակ բաժնետիրական ընկերությանը (այսուհետ՝ Ընկերություն):
4. Տարածքային կառավարման և ենթակառուցվածքների նախարարության պետական գույքի կառավարման կոմիտեի նախագահին՝  սույն որոշման 2-րդ կետում նշված աշխատանքների ավարտից հետո՝ երկամսյա ժամկետում Ընկերության հետ կնքել սույն որոշման 1-ին կետում նշված անշարժ և շարժական գույքի անժամկետ, անհատույց օգտագործման պայմանագիր (այսուհետ՝ պայմանագիր)՝ դրանում նախատեսելով դրույթ, որ Ընկերությունը Լիազոր մարմնի համաձայնության դեպքում՝
1) սույն որոշման 3-րդ կետով անհատույց օգտագործման իրավունքով  հանձնվող գույքը կարող է հանձնել վարձակալության,
2) անհատույց օգտագործման իրավունքով հանձնվող գույքով մատուցել ծառայություններ,
3) մասնակցել տեղական և միջազգային մրցաշարերի կազմակեպմանը:
       5. Պայմանագրի նոտարական վավերացման և պայմանագրից ծագող գույքային իրավունքների պետական գրանցման ծախսերը ենթակա են իրականացման Ընկերության միջոցների հաշվին:
       6. Հայաստանի Հանրապետության կառավարության 2024 թվականի փետրվարի 15-ի «Հողամասի նվիրատվությունն  ընդունելու, գույք  ամրացնելու և  անհատույց օգտագործման իրավունքով  տրամադրելու մասին»  N 212–Ա որոշման (այսուհետ՝ Որոշում) մեջ կատարել հետևյալ փոփոխությունները.
          1) Որոշման վերնագրից հանել «, ԳՈՒՅՔ ԱՄՐԱՑՆԵԼՈՒ ԵՎ  ԱՆՀԱՏՈՒՅՑ  ՕԳՏԱԳՈՐԾՄԱՆ ԻՐԱՎՈՒՆՔՈՎ ՏՐԱՄԱԴՐԵԼՈՒ» բառերը,
[bookmark: _GoBack]          2) Որոշման նախաբանից հանել «և «Պետական  ոչ առևտրային կազմակերպությունների մասին»  Հայաստանի Հանրապետության օրենքի  5-րդ հոդվածի 1-ին մասը» բառերը,
       3) Ուժը կորցրած ճանաչել Որոշման 2-րդ կետի 4-րդ և 5-րդ ենթակետերը:


	Հայաստանի Հանրապետության 
	            վարչապետ						Ն. ՓԱՇԻՆՅԱՆ
